
gaRebuan ay suani

Rabtin yau ulima ti tasaw na suani ku, ta leppawan wanma aizipna
kaput ku mawRat, galizagan waway na mai ma qumnut, nizu midayan zin
na anem na, azu maken melisaw nisikawma su suppaR pibud, sikawma
timaikuan ta aneman na azu ussa gaqga aiku, ta leppawan gawman suani ku
galizagan niaq saleppawan.

nayau pitemawaR yau ta gatian kelawkaway tama tina, yauzuma
melipay hibangan tu uzusa deddan mai hibang, yauzuma tuRantuRabi
gawka temanan, aiku seRay suani ku pataz imi kinnausa pasaya tu saganan
saRabi, niana sagaRabian ku geman, kiya ma tu kiya zana, wanayka geman
ti sagaRabi, antangi ngid ti gan tu gaganan aizipna, masulun iku timaizipana
kemilim meRasa tu gaganan, meRasa nani deddan ’nay naquni anem
na ’nay ti Rasan na, mai mepili tu gaganan, yauzuma wanma kukuy Rasa na,
yazuma meRasa tu nican ay ’si na taquq, Ragana meRasa tu gaganan
Rayngu iku ngid patadu meRasa, taytan ku mai missi geman meRebu iku.

gawRatan na ussa wanma meRasa tu muwaza satetepikan tepuluk,
tepik tu senalazat senaqudus senabawa’ senahikuki, yau gqaya qaRetutan ay

genaliman na, temayta tu sudad mezamet tu cungkuciye, mezamet kitut

ay putit, kitut ay pulaw, kikitut ay sapagawitan, yazuma sagemadanan uu
sagabian mezamet, nizametan na azasan na sa kalingku ta linengan na
leppawan na bai ku puniR nipagawit na, suppaR matik gaya, meRebu iku tu
genaliman na suani ku, melaydaw tina ku tu gasukaw ti mata na, semanu tu
suani ku naRin metennes semangsangi tu nazau ay, meRebu tina ku tu
genaliman na suanu ku gaya, ngid sinanam tina ku mai meRasi.

wanayka naRin temayta tu nazau, melusit ussa ti melilimek suppaR
sanuan, ta yuceyenan nani, sazemaken aizipna tu nengi uRu na nitaytan na ti
mai ti makalingun, puzin tu patudan suppaR aizipna pagenanem temanan sa
leppaw, timangu mengangaw ti, meRetut tu maytis qunian ti zin na
pinileppaw seRay patudan na yuceyen, tuRuz na pakalan na ti na tayzin, yau
gaya, nizi ta tagsian temanan temagsi paazasan tu kaput temanan tagsian
aizipna, timangu mengangaw aizipna niza na ti mazas ya kaput na temagsi
matiw sa tanem, ta gatian gagaytisan pataz gangangaw aizipna. sumking
temagsi mai tu gasanuan gaRebuan gaya, temanan sa leppaw mai azu aiku
malemes temayta tu sudad, wanayka nengi niseking na. yau nazau tatezuma

naguquni ay ya genaseRuzan na, melizag iku sisuani timaizipana.

